
RALLY POLYCLINIC | ELIMU YA AFYA KWA JAMII 

CHANZO CHA MIMBA KUTOKA MARA KWA MARA NA SULUHISHO LAKE 

Maswali na majibu kuhusu afya ya uzazi 

Mada: Afya ya uzazi na mimba kutoka mara kwa mara 

Mwandishi: Dr. Leonard Cornel 

Mchapishaji: Rally Polyclinic 

Tarehe ya kuchapishwa: 26/10/2026 

1. Utangulizi 

Kupoteza mimba mara kwa mara kunaweza kuleta huzuni, hofu na maswali kwa mwanamke na mwenzi 

wake. Hali hii inaweza kuwa na sababu mbalimbali, na wakati mwingine chanzo hakipatikani hata baada 

ya uchunguzi. Si kosa la mwanamke pekee. Ni muhimu wenzi kupata ushauri wa mtaalamu wa afya na 

kufanyiwa uchunguzi unaofaa kabla au wakati wa kupanga ujauzito mwingine. 

Takwimu zinaonyesha kuwa mimba kutoka ni changamoto muhimu ya afya ya uzazi. Nchini Tanzania, 

Utafiti wa Afya ya Uzazi na Mtoto na Viashiria vya Malaria wa mwaka 2022 uliripoti kuwa asilimia 8 

ya mimba zilizotajwa na washiriki ziliishia kwa mimba kutoka. Katika Afrika Mashariki, utafiti 

uliochapishwa mwaka 2026 ulionyesha kuwa asilimia 14.8 ya wanawake walioshiriki waliripoti 

kupoteza ujauzito. Kwa kiwango cha dunia, uchambuzi wa tafiti za kisayansi uliochapishwa katika jarida 

la The Lancet mwaka 2021 ulikadiria kuwa mimba milioni 23 hutoka kila mwaka, huku takribani asilimia 

15.3 ya mimba zinazotambuliwa zikiishia kwa mimba kutoka. Utafiti huo pia ulibaini kuwa kila dakika 

moja, mimba za wanawake 44 hutoka. Takwimu hizi zinaonesha umuhimu wa kuongeza elimu kuhusu 

afya ya uzazi, kuondoa unyanyapaa na kuwahimiza wanawake kupata ushauri wa kitaalamu 

wanapokumbana na changamoto hii. 

2. Maswali na majibu 

Swali la 1: Mimba kutoka mara kwa mara maana yake nini? 

Ni pale mwanamke anapopoteza mimba zaidi ya mara moja. Tafsiri na hatua za uchunguzi hutegemea 

historia ya mtu na mwongozo wa kitabibu. Ikiwa umepoteza mimba mara kwa mara, zungumza na 

daktari au mtaalamu wa afya ya uzazi. Usijilaumu wala kujitibu bila ushauri. 

Swali la 2: Ni mambo gani yanaweza kusababisha mimba kutoka mara kwa mara? 

Sababu zinaweza kujumuisha mabadiliko ya uumbaji wa mimba, baadhi ya matatizo ya homoni, umbo 

au matatizo ya kizazi, na changamoto tofauti za kiafya. Maambukizi ya njia ya uzazi yanaweza kuathiri 

afya ya uzazi, hasa yasipotibiwa, lakini si kila maambukizi husababisha mimba kutoka. Wakati 

mwingine chanzo hakijulikani. Uchunguzi wa kitaalamu husaidia kutafuta sababu zinazowezekana. 

Swali la 3: PID ni nini, na inaweza kuathiri uzazi? 

PID ni maambukizi ya viungo vya uzazi. Yanaweza kusababisha maumivu na, yakichelewa kutibiwa, 

kuacha makovu kwenye mirija ya uzazi na kuongeza hatari ya matatizo ya kupata ujauzito. Tafuta 

huduma mapema ukiwa na maumivu ya nyonga, homa au uchafu usio wa kawaida ukeni. Usitumie dawa 

bila kuchunguzwa na kuandikiwa na mtaalamu. 

Swali la 4: Shingo ya kizazi kuwa dhaifu ni nini? 

Kwa baadhi ya wanawake, shingo ya kizazi inaweza kufunguka mapema wakati wa ujauzito bila 

uchungu wa kawaida. Hali hii huitwa udhaifu wa shingo ya kizazi (cervical insufficiency) na inaweza 

kuchangia kupoteza ujauzito katika miezi ya kati. Si sawa na saratani ya shingo ya kizazi. Daktari 

hutathmini historia ya ujauzito na vipimo ili kuamua kama ufuatiliaji maalumu au kushona shingo ya 

kizazi (cerclage) kunafaa katika kuzui mimba kutoka. 

Swali la 5: Je, uvimbe katika mfuko wa uzazi (fibroids) au ovari vinaweza kusababisha tatizo? 

Fibroids ni uvimbe ambao kwa kawaida si wa saratani na hukua ndani au karibu na mfuko wa uzazi. 

Athari zake hutegemea ukubwa na mahali ulipo. Uvimbe wa ovari unaweza kuwa wa aina mbalimbali; 

mingi si hatari na baadhi huisha yenyewe. Si kila mtu mwenye fibroids au uvimbe wa ovari atapata tatizo 

la uzazi. Usiamue kutumia dawa au kufanyiwa upasuaji bila uchunguzi na ushauri wa daktari. 

Swali la 6: Homoni, lishe na msongo wa mawazo vina nafasi gani? 

Matatizo fulani ya homoni yanaweza kuathiri mzunguko wa hedhi au ujauzito na yanaweza kuhitaji 

vipimo na matibabu. Kula chakula bora, kupumzika na kutafuta msaada wa kupunguza msongo ni 

muhimu kwa afya kwa ujumla, lakini lishe duni au msongo wa mawazo si maelezo ya kila mimba kutoka. 

Usijilaumu kwa sababu hizi, japokuwa zinaweza kuwa ni sababu mojawapo za kutoka kwa mimba. 

Hii ni kama PEMBE TATU - kimoja kikiyumba au kukosekana kwa uwiano sawa, vyote vinayumba. 

Ndio maana wanawake wengi wanateseka bila kujua chanzo ni hapa. 

Hivi ndivyo vinavyounganika: 

i. Msongo wa mawazo (stress) 

Hii ni swichi kuu; Msongo mkubwa wa Mawazo hupelekea ubongo kuamuru tezi ya adrenal itoe 

kemikali ya cortisol kwa wingi ambayo huuingiza mwili katika hali ya kujihami "(survival mode)" na 

kuacha kutengeneza homoni za uzazi (Estrogen & Progesterone) maana mwili unaona si muda wa 

kushika mimba, ni muda wa kupambana na hali ya hatari (stress) iliyopo. Hii hupelekea hedhi 

kuchelewa / kuruka, hamu ya tendo kupungua, mwili kuchoka mara kwa mara bila sababu ya msingi na 

kiukosa usingizi tulivu. Cortisol pia huongeza hamu ya kula sukari na mafuta. 

ii. Lishe mbaya 

Ni kama mafuta ya injini; Chakula ndicho malighafi ya kutengeneza homoni. Sukari nyingi na mafuta 

mengi (junk food, soda, chipsi) huongeza Insulin. Insulin ikipanda sana, inalazimisha ovari kutoa 

kichocheo cha Testosterone nyingi - ndio chanzo cha uvimbe katika ovari (PCOS), chunusi sugu, na 

nywele usoni. Homoni hutengenezwa na mafuta, lishe duni sana, husababisha mwili kukosa malighafi 

ya kutengenezea kichocheo cha estrogen (muhimi kwa utungaji wa mimba na ushikiliaji wa mtoto 

tumboni). Pombe na vyakula vya kusindika huongeza kazi ya ini. Ini likichoka, hushindwa kusawazisha 

estrogen vizuri na kusababisha kuongezeka kwa kiwango kikubwa kupelekea uvimbe katika mfuko wa 

uzazi (fibroids) na maumivu ya matiti. 

iii. Homoni 

Homoni ndio mtendaji au msababishaji mkuu wa matokeo husika. Msongo na lishe mbaya 

zikichanganyika huleta matokeo yasiyotegemewa kama vile kushindwa kubeba ujauzito na pia ujauzito 

kutoka kutokana na kukosa homoni ya kusaidia ushikwaji wa mtoto katika mfuko wa mimba. 

Swali la 7: Ni uchunguzi gani unaweza kufanyika? 

Daktari atauliza kuhusu mimba zilizopita, umri, mzunguko wa hedhi, magonjwa na dawa unazotumia. 

Kulingana na historia yako, anaweza kupendekeza vipimo vya damu au homoni, ultrasound ya kizazi na 

nyonga, au vipimo vingine vinavyofaa ili kuweza kubaini chanza cha mimba kutoka na kupata suluhisho. 

Si kila mtu anahitaji vipimo vyote. Wakati mwingine uchunguzi hauonyeshi chanzo. 

Swali la 8: Kuna suluhisho au matibabu gani? 

Matibabu hutegemea chanzo kilichobainika. Yanaweza kujumuisha kutibu maambukizi, kutibu tatizo 

maalumu la homoni, kufuatilia ujauzito kwa karibu, au kushona shingo ya kizazi kwa baadhi ya 

wajawazito kuendana na mtazamo sahihi wa daktari. Matibabu ya fibroids au matatizo mengine 

huchaguliwa kulingana na hali ya mtu. Hakuna tiba moja inayofaa kwa kila mtu, na usitumie dawa za 

homoni, antibiotiki au mitishamba bila ushauri wa mtaalamu. 

Swali la 9: Ninaweza kufanya nini kabla ya kupanga ujauzito mwingine? 

Panga miadi na mtaalamu wa afya ya uzazi, hasa ikiwa umepoteza mimba mara kwa mara. Eleza historia 

yako yote na peleka taarifa za vipimo au matibabu ya awali ikiwa unazo. Tumia dawa ulizoelekezwa tu, 

kula mlo kamili, epuka sigara na pombe, na fuata ushauri wa mtaalamu. Uchunguzi wa kabla ya ujauzito 

unaweza kusaidia kupanga huduma inayokufaa. 

Swali la 10: Ni lini nitafute huduma ya haraka? 

Tafuta huduma ya haraka ikiwa utatokwa na damu ukeni wakati wa ujauzito, maumivu makali ya tumbo 

au nyonga, homa, kizunguzungu kikali au kuzimia – hasa ikiwa una ujauzito au unadhani unaweza kuwa 

mjamzito. Usisubiri ushauri wa mtandaoni ikiwa una dalili hizi. 

Msongo wa mawazo 

Lishe duni au 

isiyofaa 
Vichocheo vya 

mwili (Homoni) 

3. Mambo muhimu ya kukumbuka 

• Mimba kutoka mara kwa mara inaweza kuwa na sababu tofauti; wakati mwingine chanzo 

hakijulikani. 

• Si kosa la mwanamke pekee. Msaada na uchunguzi unapaswa kutolewa bila lawama baina ya 

wenza. 

• Maambukizi katika via vya uzazi (PID) na baadhi ya matatizo ya kizazi, homoni au totauti za 

utungwaji na uumbaji wa mimba yanaweza kuhusika, lakini si kila hali husababisha mimba 

kutoka. 

• Uchunguzi wa mapema husaidia kupanga uangalizi na matibabu yanayofaa. 

• Usitumie dawa za hospitalini au mitishamba bila ushauri wa mtaalamu. 

4. Hitimisho 

Kupoteza mimba mara kwa mara ni changamoto inayohitaji huruma, taarifa sahihi na huduma ya 

kitaalamu. Sababu hutofautiana kutoka mtu mmoja hadi mwingine, kwa hiyo uchunguzi na matibabu 

hupangwa kulingana na hali ya kila mtu. Ikiwa umepitia hali hii, tafuta ushauri wa mtaalamu wa afya ya 

uzazi. Hustahili kulaumiwa, na hupaswi kukabiliana na hali hii peke yako. 

Wasiliana na Rally Polyclinic 

Rally Polyclinic – For a Healthier Life 

Mahali: Ubungo External, Darajani, Dar es Salaam 

Tovuti: www.rallypolyclinic.co.tz  

Email: info@rallypolyclinic.co.tc  

Simu:  

0716 469 787 

0769 753 201 

0786 240 204 

